
Meeqqat atuarfianni qanoq ililluni eqqumiitsuliornermik atuartitsinermik siuarsaanerup 

meeqqat atuarfiannik soqutiginarnerulersitsillunilu atuartut piginnaasaannik 

qaffassaasinnaanera kiisalu angusanik pitsaanerulersitsisinnaanera pillugu apeqquteqaat 

aallaavigalugu oqallisissiaq. Taamattaaq qanoq ililluni eqqumiitsuliornermik ingerlataqartut 

atuartitsinermi annertunerusumik atorneqarsinnaanerat ilanngullugu.  

(Inatsisartunut ilaasortaq Peter Olsen, Inuit Ataqatigiit) 

 

Tunngavimmigut siunertaq kusanarpoq. Taperserusunnarlunilu. Isumaqarpugulli allatut 

iliuuseqarnikkut meeqqat atuarnertik soqutiginerulersinnaagaat, qanorlu eqqumiitsuliortunik atuineq 

annerulersissinnaaneripput. 

Arlaannik siuarsaaniarnermi ajoraluartumik nunatsinni atugarivallaarparput suna tamaat finanslovitut 

isigissallugu. Assersuutigalugu atuarfimmi eqqumiitsuliorneq initunerulersissagutsigu taava faginiit 

allaniit tiguseqqaartariaqarsorineq. Tassa aappaluttumik eqqarsartariaaseq. 

Naak atuarfimmi eqqumiitsuliorneq initunerulersikkusunnaraluartoq, periarfissatut allatut 

siunnersuutigisinnaagaluarparput atuarnerup kingorna sammisassaqartitsisoqarsinnaanera. Tassanimi 

eqqumiitsuliortut allallu immikkut piginnaanillit atorluarneqarsinnaagamik. 

Upperivarput eqqumiitsuliorneq allallu lokalevalgini sammineqartartut meeqqaniit 

inuusuttuaqqaniillu nuannarineqarluartartut amerlisarneqarpata, atuartut piumassuseqarlutik 

atorluassagaat. Ilimagivallaanngilarpulli tiimip tulliani, assersuutigalugu matematikkernissartik 

pimoorunnerulerlugulu soqutiginerulissagaat. Taamaattumik atuareernerup kingorna sammisassatut 

tulluassagaluarpoq. 

Ilikkagassaraarpullu symptomiinnaavissuit aaqqinniarsariunnaarnissaat, akisussaaffillu allanut, 

pisortanut, politikkerinut, atuarfimmut, ilinniartitsisunullu miloriutiinnartannginnissaa. Meeraq 

atuarfimmi ingerlalluartoq tassaavoq angajoqqaamini toqqissisimasoq, atuarnermini 

kaammattorneqarluarlunilu ikiorneqartoq. Taakkuupput angusarissaartartut. Ilanngullugulu 

eqqaarusunnarpoq meeqqagut asagaluaqalutigit sernissaaniaannavikkutta siunissami aqqutissaat 

artornarnerulissaaq. 

Meerarlu angerlarsimaffimmi toqqissisimanngippat, atuareernerup kingorna 

sammisassaqartitsinikkut soqutigisaminik nuannarisaminillu aallussisinnaalissaaq, immaqalu 

soqutigisavissuarminik misiliinermini angerlarsimaffimmi inuunerluutaasinnaasut 

ingerlateqqiinnarnagit aniguiffigisinnaalersinnaassagai upperaarput. 

Qanormi taava meeqqat atuarnermik ilinniagaqarnermillu soqutiginninnerulersissinnaavagut? 

Oqaannarlutami angajoqqaat pikkorinnerulersissinnaanngilagut. Siullermik allanut 



 
pisuutitseqattaarunnaarluta nammineerluta akisussaaffeqarnerput paaseqqaalaassavarput. 

Politikkikkullu suliassarivarput inuit atugarissaarnissaminnut periarfissagissaarnissaat. 

Akileraarut apparneqarpat sulerusussutsimut ilinniagaqarusussutsimillu qaffassaataassaaq, uagullu 

politikkikkut sunut tamanut akuliunniarsariunnaarluta inuit inuunerminnut nammineq 

akisussaaffeqarlutillu kiffaanngissuseqarnertik paasiartulissavaat. Taamaalillutillu aamma 

meeqqaminnut kaammattuinerulersinnaassapput ilinniakkatigut. Tassa namminersorneq 

tassanngaanniit pilersitassaavoq, inummiit. Inuk Qitiutillugu. 

Inuit paasisariaqarpaat ilinniagaqarneq akilersinnaalluartoq. Uagullu politikkikkut tamanna 

iliuuseqarfigisinnaaqaarput. Isumaqanngilagulli oqaatsinik ilinniarnikkut annikillisaaneq 

aqqutissaasoq.  

Oqallissaarisoq Peter P. Olsen, qujanaq qaqitannut. Siunertaq kusanarpoq. Naak 

isumaqatigiivinngikkaluarluta aaqqiissutissamik, qularnanngilaq sammisamut 

suleqatigiiffigisinnaasagut arlaqartut. 


